
                           REPUBLIKA E SHQIPËRISË
                            MINISTRIA E FINANCAVE

                       DREJTORIA E APELIMIT TATIMOR

                                        SEKTORI I APELIMIT TË AKTEVE

Nr. _____/_____prot.


                                         Tiranë, më___.___.2024 

V E N D I M

Në zbatim të Ligjit Nr.9920 datë 19.05.2008 “Për Procedurat Tatimore në Republikën e Shqipërisë”, i ndryshuar (Ligji Nr.9920/2008), Kreu XIII Ankimimi Administrativ Tatimor, nenet 106, 107, 108, 109 dhe Udhëzimit të Ministrit të Financave Nr.24, datë 02.09.2008, i ndryshuar (Udhëzimi Nr.24/2008), në zbatim të tij, është depozituar kërkesa për apelim, protokolluar në Drejtorinë e Apelimit Tatimor,  që i përket:

KËRKUES: 
_________
OBJEKTI: 
Ankim ndaj Njoftim Vlerësimit për detyrimet:


	Tatimi
	Periudha
	Gjobë (lekë)
	Arsyet e detyrimit

	Gjobë Inspektori 
	Gusht 2024
	10,000
	9042-Gjobë për mosmbajtje të saktë të librave

	Gjobë Inspektori 
	Gusht 2024
	10,000
	9011-Mosdhënie informacioni

	TOTALI
	20,000
	


Drejtoria e Apelimit Tatimor nga shqyrtimi paraprak i kërkesës për apelim, konstaton se janë plotësuar kërkesat ligjore për marrjen në shqyrtim, kërkesa këto, të përcaktuara në Ligjin Nr.9920/2008, i ndryshuar, neni 106, 107 dhe Udhëzimin e Ministrit të Financave Nr.24/2008, në zbatim të tij, pika 106 e në vijim:

· Akti administrativ i ankimuar është objekt apelimi (neni 106 pika 1).

· Kërkesa për apelim është paraqitur brenda afatit ligjor (30 ditë kalendarike). 

· Lidhur me kërkesën për pagimin e detyrimit tatimor, objekt ankimi, konstatojmë se sipas Njoftim Vlerësimit të paraqitur, detyrimi është gjobë, pagesa e të cilës nuk është kusht për marrjen në shqyrtim të ankimit (neni 107, pika 2 e ligjit të sipërcituar).

DRT bazuar në nenin 60 të Ligjit Nr.9920/2008, i ndryshuar, ka kërkuar nga tatimpaguesi që brenda afatit prej 20 ditësh nga marrja e shkresës të depozitojë dokumentacionin si çertifikatë pronësie ose kontratë qiraje për ambjentet ku shoqëria zhvillon aktivitet si dhe të llogarisë dhe të deklarojë në mënyrë të saktë që në periudhën kur ka hapur aktivitet sipas referencave ligjore tatimin në burim për ambjentet e marra me qira, në qoftë se ka ambjente të tilla;

Në vijim, nga DRT është mbajtur procesverbal, në lidhje me shkresën për informacion dhe dokumentacion, pasi subjekti nuk ka kthyer përgjigje për këtë shkresë. 
Në zbatim të Ligjit Nr. 9920 datë 19.05.2008 “Për Proçedurat Tatimore në Republikën e Shqipërisë” i ndryshuar, neneve 118 dhe 126, për mosmbajtje dokumentacioni dhe mosdhënie të informacionit të kërkuar ndaj subjektit janë vendosur penalitetet në masën 20,000 lekë (10,000 lekë+10,000 lekë).
* * *

Tatimpaguesi kundërshton gjobat e vendosura me pretendimin se, nuk ka qenë në dijeni të informacionit që është kërkuar nga administrata tatimore, për këtë arsye nuk ka kthyer përgjigje. Postieri nuk e ka gjetur adresën për dorëzimin e shkresës për kërkimin e informacionit. 

I

Në lidhje me gjobën në masën 10,000 lekë për mosdhënie informacioni
Drejtoria e Apelimit Tatimor, pas shqyrtimit të pretendimeve të tatimpaguesit dhe dokumentacionit bashkëlidhur kërkesës ankimore, e konsideron të drejtë dënimin dhe rrëzon ankimin duke theksuar se:

Ligji Nr. 9920 datë 19.05.2008, “Për Proçedurat Tatimore në Republikën e Shqipërisë”, i ndryshuar, neni 60, pika 3, gërma a), përcakton:

3. “Me kërkesën e administratës tatimore, tatimpaguesi jep shpjegime shtesë, me gojë ose me shkrim. Ky detyrim përfshin, por nuk kufizohet në: 

a) plotësimin, nënshkrimin dhe kthimin e pyetësorëve ose të kërkesave të tjera me shkrim për informacione apo dokumente nga administrata tatimore, brenda 20 ditëve nga data e postimit të kërkesës ose e dërgimit elektronik të tatimpaguesit”. 

Udhëzimi Nr. 24 datë 02.09.2008 “Për Proçedurat Tatimore Në Republikën E Shqipërisë” i ndryshuar, paragrafi 60.3.1. parashikon:

60.3.1 “Gjatë ushtrimit të një kontrolli tatimor, administrata tatimore ka të drejtë të kërkojë nga personi i tatueshëm edhe shpjegime e informacione shtesë. Shpjegimet apo informacionet shtesë mund të kërkohen nga administrata tatimore në forma të ndryshme, si nëpërmjet dërgimit të pyetësorëve me shkrim tek tatimpaguesi, nëpërmjet kërkesave me shkrim për të dhënë dokumente, libra e regjistra, për të plotësuar të dhëna të ndryshme për aktivitetin ekonomik, transaksionet tregtare, operacionet financiare të kryera nga personi i tatueshëm me persona të tjerë të tretë, etj. Në këto raste, personi i tatueshëm, është i detyruar të japë shpjegimet ose informacionet e kërkuara shtesë, me gojë ose me shkrim, brenda 20 ditëve nga data e postimit të kërkesës me shkrim të administratës tatimore ose nga data e nisjes së kësaj kërkese në postën elektronike të personit”.

Bazuar në dispozitat e mësipërme, tatimpaguesi ka detyrimin për dhënie të informacionit organit tatimor, brenda 20 ditëve nga data e postimit të kërkesës me shkrim të administratës tatimore ose nga data e nisjes së kësaj kërkese në postën elektronike të personit.
Referuar akt vlerësimit nga zyra DRT bazuar në nenin 60 të Ligjit Nr.9920/2008, i ndryshuar, ka kërkuar nga tatimpaguesi që brenda afatit prej 20 ditësh nga marrja e shkresës të depozitojë dokumentacionin si çertifikatë pronësie ose kontratë qiraje për ambjentet ku shoqëria zhvillon aktivitet si dhe të llogasisë dhe të deklarojë në mënyrë të saktë që në periudhën kur ka hapur aktivitet sipas referencave ligjore tatimin në burim për ambjentet e marra me qira, në qoftë se ka ambjente të tilla. Por, deri në datën e mbajtjes së procesverbalit të gjobës subjekti nuk ka kthyer përgjigje për këtë shkresë.
Referuar informacionit të dërguar nga DRT si dhe zarfit postar bashkëlidhur ankimit shkresa e mësipërme është dërguar në shërbimin postar në adresën e tatimpaguesit në datë 08.04.2024 dhe është kthyer nga shërbimi postar më 12.04.2024.

Në lidhje me pretendimin e tatimpaguesit se shkresa nuk është marrë nga ai, DAT sjell në vëmendje se, paragrafi 23.2 i Udhëzimit Nr. 24 përcakton se: “Vlerësimet, njoftimet, vendimet dhe komunikimet zyrtare të administratës tatimore, drejtuar tatimpaguesve, u dërgohen atyre në adresën e deklaruar nga vetë ato”.
Paragrafi 23.3.1 i udhëzimit përcakton se: “Data e marrjes dijeni nga tatimpaguesi, për çdo akt dhe korrespondencë tjetër të nisur nga administrata tatimore, konsiderohet dita e dhjetë pas datës së dërgimit të aktit apo korrespondencës. Data e dërgimit është data e pranimit të aktit apo korrespondencës në shërbimin postar. Kështu, në qoftë se një akt i nxjerrë nga ana e administratës tatimore, apo një korrespondencë tjetër çfarëdo, është pranuar në shërbimin postar më datë 1 të muajit, ai konsiderohet se është marrë, dhe i është bërë i ditur tatimpaguesit me datë 11 të muajit”.
Ndërkohë në Udhëzimin Nr. 24/2008, i ndryshuar, paragrafi 23.3.1 sanksionon se: “Një komunikim zyrtar me shkrim, i nisur nga administrata tatimore, nëpërmjet shërbimit postar rekomande, në adresën e tatimpaguesit, por i pambërritur ose i mbërritur me vonesë tek ky i fundit, për çfarëdo arsye, është nën përgjegjësinë e vetë tatimpaguesit”, dispozitë e cila është në vijim të nenit 23/4 të Ligjit Nr.9920/2008, i ndryshuar, sipas të cilit: “Tatimpaguesi është i detyruar të deklarojë adresën e saktë, në mënyrë që të sigurojë marrjen në kohë të njoftimeve”.

Referuar dispozitave të mësipërme, një akt i nisur nga administrata tatimore, vlerësohet të jetë marrë nga tatimpaguesi jo më vonë se 10 ditë nga data e dërgimit të aktit në shërbimin postar. Mosmarrja e njoftimeve brenda 10 ditëve është nën përgjegjësinë e tatimpaguesit, sipas përcaktimeve të Udhëzimit të Ministrit të Financave.

Rastet kur nuk zbatohet dispozita e mësipërme për vlerësimin e marrjes së njoftimit brenda 10 ditëve janë rastet kur adresa e shënuar nga administrata tatimore në kërkesën për dokumentacion nuk përputhet me adresën e deklaruar nga vetë tatimpaguesi në QKB, pasi në të tilla raste, gabimi në njoftim është kryer nga vetë administrata tatimore.
Por, nga verifikimi i shkresës dhe zarfit postar nëpërmjet të cilit është dërguar kërkesa për dokumentacion, konstatohet se adresa e përcaktuar në të përputhet me adresën e deklaruar nga tatimpaguesi në QKB dhe tatimpaguesi nuk ndodhet në rastin e mësipërm dhe kërkesa për dokumentacion vlerësohet të jetë marrë brenda 10 ditëve nga data e dërgimit të kërkesës në shërbimin postar.
Referuar dispozitave të sipërcituara dhe dokumentacionit të vënë në dispozicion, kërkesa për dokumentacion është dërguar në shërbimin postar më 08.04.2024 dhe vlerësohet të jetë marrë brenda datës 18.04.2024. Tatimpaguesi duhej të kishte përmbushur detyrimin ligjor për dërgimin e dokumentacionit të kërkuar nga DRT, brenda datës 08.05.2024.
Mosdhënia e informacionit/dokumentacionit shtesë organit tatimor, dënohet sipas nenit 126, të Ligjit Nr.9920/2008, i ndryshuar, ku përcaktohet se: “Refuzimi për dhënien e informacionit të kërkuar nga administrata tatimore, në përputhje me dispozitat e këtij ligji, dënohet me gjobë me 10 000-50 000 lekë për çdo shkelje”.
Sa më sipër, DAT e konsideron të drejtë dënimin në masën 10,000 lekë dhe rrëzon ankimin e tatimpaguesit.
II

Në lidhje me ankimin ndaj gjobës në masën 10,000 lekë për mosmbajtje dokumentacioni 
Drejtoria e Apelimit Tatimor, pas shqyrtimit të pretendimeve të tatimpaguesit, dokumentacionit bashkëlidhur ankimit dhe legjislacionit tatimor, vlerëson se:
Në rastin në shqyrtim, tatimpaguesi është penalizuar me gjobë në shumën 10,000 lekë bazuar në nenin 118 të Ligjit 9920/2008, pasi nuk i ka dërguar DRT informacion dhe dokumentacion për ambientet ku zhvillon aktivitet, në vijim të kërkesës së kësaj të fundit. 

Ligji Nr.9920/2008 “Për Procedurat Tatimore në Republikën e Shqipërisë”, i ndryshuar, neni 118, sanksionon: “Tatimpaguesi që nuk arrin të mbajë regjistrat dhe dokumentacionin tatimor, të kërkuar sipas këtij ligji, detyrohet të paguajë një gjobë me 10 000 lekë për çdo shkelje, në rastet kur është person fizik që ushtron veprimtari ekonomike tregtare apo si i vetëpunësuar dhe 50 000 lekë kur është person juridik”.

Udhëzimi Nr.24 datë 02.09.2008 “Për Procedurat Tatimore në Republikën e Shqipërisë” i ndryshuar, parashikon se: “Tatimpaguesi, që nuk arrin të mbajë regjistrat dhe dokumentacionin tatimor, të kërkuar sipas këtij ligji, detyrohet të paguajë një gjobë me 10 000 lekë, për çdo shkelje, në rastet kur është klasifikuar si biznes i vogël, dhe me 50 000 lekë për çdo shkelje, në rastet kur është klasifikuar si lloj tjetër biznesi. 

Kjo gjobe aplikohet për mosmbajtjen e librave, regjistrave apo dokumentacionit tatimor. Gabime jo materiale, qe nuk cenojnë ne thelb përmbajtjen e dokumentacionit dhe nuk kane efekt ne llogaritjen e sakte te detyrimeve tatimore, nuk dënohen me gjobën e mësipërme. Por, penaliteti do te aplikohet kur gabime te tilla jo materiale janë te shumta, te përsëritura dhe tatimpaguesi nuk merr masa për ndreqjen e tyre”.

Dënimi sipas dispozitës së mësipërme zbatohet nëse tatimpaguesi nuk arrin të mbajë librat, regjistrat apo dokumentacionin tatimor. Në vijim të shqyrtimit të ankimit, DAT do të analizojë nëse dokumentacioni për ambientet ku tatimpaguesi zhvillon aktivitetin është pjesë e librave, regjistrave apo dokumentacionit tatimor.
Ligji Nr.9920/2008 “Për Procedurat Tatimore në RSH”, në kreun VI përcakton detyrimin e tatimpaguesit për mbajtjen e të dhënave. Seksioni I përcakton detyrimin për dokumentimin dhe mbajtjen e llogarive për qëllime tatimore, ku në nenin 47 përcaktohet se: “Tatimpaguesit, që janë subjekt i ligjit “Për sistemin e taksave vendore”, për përllogaritjen e detyrimit tatimor, mbajnë regjistra, libra dhe dokumente të tjera, në përputhje me dispozitat e ligjit Nr. 9632, datë 30.10.2006 “Për sistemin e taksave vendore”, si dhe dispozitat e ligjit “Për tatimin mbi të ardhurat””.
Në seksionin III të kreut VI përcaktohet detyrimi i tatimpaguesit për mbajtjen e kontabilitetit për qëllime tatimore, ku në nenin 57, pika 4, përcaktohet se “Tatimpaguesit, subjekte të ligjit Nr. 9632, datë 30.10.2006 “Për sistemin e taksave vendore”, për përllogaritjen e detyrimit tatimor, mbajnë regjistra, libra dhe dokumente të tjera si dhe lëshojnë faturë, në përputhje me ligjin e fushës dhe me aktet nënligjore, të nxjerra në zbatim të tij. Gjithashtu, këta tatimpagues mbajnë dokumentacion tatimor, sipas kërkesave të këtij ligji, të ligjeve specifike tatimore dhe të dispozitave nënligjore, të dala në zbatim të tyre”.
Duke qënë se Ligji Nr.9920/2008 nuk e ka përcaktuar dokumentacionin e ambientit ku ushtrohet aktiviteti i tatimpaguesit si pjesë të dokumentacionit tatimor, DAT verifikon nëse legjislacioni specifik ka parashikuar detyrimin e tatimpaguesit për të dorëzuar këtë dokument si pjesë të dokumentacionit tatimor.

Ligji Nr.9632, datë 30.10.2006 “Për Sistemin e Taksave Vendore”, në nenin 14 përcakton se: “Librat dhe regjistrimet, që kërkohet të mbahen nga tatimpaguesit, janë: libri i shitjes (i qarkullimit), libri i blerjeve, libri i shpenzimeve dhe i të ardhurave dhe libri i aktiveve të biznesit, të cilat përcaktohen me udhëzim të Ministrit të Financave, në zbatim të këtij ligji”.
Në nenin 16 përcaktohet se:“Çdo tatimpagues, subjekt i tatimit të thjeshtuar mbi fitimin e biznesit të vogël, është i detyruar që deri më 10 shkurt të vitit që pason periudhën tatimore të dorëzojë një deklaratë vjetore tatimore, ku të jepen hollësisht të ardhurat gjithsej, shpenzimet e zbritshme, fitimi i tatueshëm, si dhe çdo hollësi tjetër e përcaktuar me udhëzim të ministrit të Financave dhe Ekonomisë për plotësimin dhe dorëzimin e deklaratës tatimore vjetore”.
Gjithashtu, Udhëzimi Nr. 32, datë 31.12.2013 “Për Tatimin e Thjeshtuar mbi Fitimin e Biznesit të Vogël”, në pikat 7 dhe 9 ka përcaktuar mbajtjen e regjistrimeve dhe deklarimin e tatimit të thjeshtuar mbi fitimin, ku dhe në këto dispozita nuk ndeshet detyrimi i tatimpaguesit për dorëzimin e dokumentacionit të ambientit ku ushtrohet aktiviteti i tij.
Në vijim, Udhëzimi Nr. 5, datë 30.01.2006 “Për Tatimin mbi të Ardhruat”, në pikën 3.12 përcakton se, së bashku me deklaratën tatimore tatimpaguesi duhet të dorëzojë bilancin kontabël së bashku me anekset e tij, raportin e ekspertit të autorizuar të shoqërisë (kur ky raport kërkohet nga ligji apo aktet nënligjore), inventarin analitik të mallrave dhe inventarin e aktiveve afatgjata gjendje. Sërish në këtë dispozitë nuk ndeshet detyrimi i tatimpaguesit për dorëzimin e dokumentacionit të ambientit ku ushtrohet aktiviteti i tij. Për më tepër, VKM Nr. 922, datë 29.12.2014 “Për deklarimin e detyrueshëm të deklaratave tatimore dhe të dokumenteve të tjera tatimore, vetëm nëpërmjet formës elektronike”, në pikën 1, gërma (b) përcakton kush quhen dokumente tatimore për qëllime të këtij vendimi, ku nuk përfshihet dokumentacioni i ambientit ku tatimpaguesi ushtron aktivitetin.

Madje dhe Drejtoria e Përgjithshme e Tatimeve, në njoftimin e datës 13.03.2023, shprehet se: “Dokumentet shtesë të kërkuara në bazë të ligjit “Për Procedurat Tatimore në Republikën e Shqipërisë”, neni 60, që duhen dorëzuar elektronikisht së bashku me pasqyrat financiare janë: 

Kontrata e qirasë për ambjentet e marra me qira apo vërtetimin e pronësisë për objektin”.

Sipas këtij njoftimi, detyrimi i tatimpaguesit për dorëzimin e dokumentacionit të ambientit të ushtrimit të aktivitetit rrjedh nga neni 60 i Ligjit Nr.9920/2008, që përcakton detyrimin e tatimpaguesit për t’i dhënë informacion administratës tatimore, me kërkesën e kësaj të fundit. Pra, DPT nuk e ka trajtuar si pjesë të dokumentacionit tatimor të domosdoshëm për t’u dorëzuar, por si pjesë e dokumentacionit shtesë të kërkuar prej administratës tatimore, për llogaritjen e saktë të detyrimeve tatimore.

Sa më sipër, detyrimi i tatimpaguesit për dorëzimin e dokumentacionit të ambientit ku ushtron aktivitetin nuk rrjedh nga Seksionet I dhe III të Ligjit Nr.9920/2008, pasi ky dokumentacion nuk konsiderohet si dokumentacion tatimor i detyrueshëm për dorëzim, por nga kërkesa për dokumentacion e DRT Korçë.
Në këto kushte, mosdërgimi nga tatimpaguesi i dokumentacionit të ambientit ku ushtron aktivitetin, nuk konsiderohet mosmbajtje e saktë e librave, regjistrave dhe dokumentacionit tatimor, por mosdhënie e informacionit të kërkuar nga administrata tatimore, për të cilën tatimpaguesi është dënuar me gjobë në masën 10,000 lekë, e cila është lënë në fuqi sipas pikës I të pjesës arsyetuese të vendimit.
Sa më sipër, DAT e konsideron të drejtë ankimin dhe shfuqizon njoftim vlerësimin e ankimuar për gjobën në masën 10,000 lekë për mosmbajtje të saktë të librave, regjistrave dhe dokumentacionit tatimor.
Sa më sipër, Drejtoria e Apelimit Tatimor, bazuar në Ligjin Nr.9920/2008, (i ndryshuar) neni 106, 107, 108, dhe Udhezimin Nr.24/2008, (i ndryshuar) në zbatim të tij, pika 108.3.3 gërma ç),

V E N D O S I:

Ndryshimin e aktit administrativ, Njoftim Vlerësimi, si më poshtë:

· Shfuqizimin e aktit administrativ, Njoftim Vlerësimi për detyrimet, për gjobën në masën 10,000 lekë për mosmbajtje dokumentacioni për periudhën Gusht 2024.
· Lënien në fuqi të aktit administrativ, Njoftim Vlerësimi për detyrimet për gjobën në masën 10,000 lekë për mosdhënie informacioni për periudhën Gusht 2024

Në zbatim të pikave 2 dhe 3 të nenit 109 të Ligjit Nr. 9920/2008, i ndryshuar, vendimi i Drejtorisë së Apelimit Tatimor është i detyrueshëm për zbatim nga organi i administratës tatimore që ka bërë vlerësimin tatimor brenda 30 (tridhjetë) ditëve kalendarike nga data kur është marrë dijeni për këtë vendim, ndërsa tatimpaguesi mund t’a kundërshtojë vendimin e Drejtorisë së Apelimit Tatimor në gjykatë brenda 30 ditëve kalendarike nga data e marrjes dijeni për këtë vendim.

DREJTOR I APELIMIT TATIMOR
Konceptoi:  D.Bylykbashi

